
Annotatsiya: Ushbu maqolada davlat moliyasini isloh qilish jarayonida budjet jarayonini takomillashtirishning nazariy 
va amaliy jihatlari, davlat moliyasini boshqarish tizimini takomillashtirish strategiyasi, budjet jarayoni bosqichlari, 
budjet tizimi budjetlari daromad qismining ijrosi vazifalari, Toshkent shahri Mirzo Ulugʻbek tumani mahalliy budjetining 
2023–2025-yillardagi daromadlari prognozi, Mirzo Ulugʻbek tumani budjetidan hududiy budjet mablagʻlarini 
taqsimlovchilarga 2023–2025-yillar uchun ajratiladigan xarajatlarning umumiy cheklangan miqdorlari, Yevropa Ittifoqi 
a’zosi davlatlarida budjet jarayonini tashkil etishda innovatsion yondashuvlar o‘rganilgan. Asosiy e’tibor budjet siyosatini 
modernizatsiya qilish, budjetlararo munosabatlarni qayta ko‘rib chiqish, moliyaviy nazoratni kuchaytirish va xarajatlarning 
samaradorligini oshirish masalalariga qaratilgan.

Kalit soʻzlar: davlat moliyasi, budjet jarayoni, budjet siyosati, moliyaviy islohotlar, budjet nazorati, budjetlararo munosabatlar, 
moliyaviy boshqaruv, xarajatlarning samaradorligi, rejalashtirish, taraqqiyot strategiyasi.

Abstract: This article examines the theoretical and practical aspects of improving the budget process in the process of 
reforming public finances, the strategy for improving the public finance management system, the stages of the budget 
process, the tasks of the execution of the revenue part of the budgets of the budget system, the forecast of revenues 
of the local budget of the Mirzo-Ulugbek district of the city of Tashkent for 2023-2025, the total limits of expenditures 
allocated from the budget of the Mirzo-Ulugbek district to territorial budget administrators for 2023-2025, innovative 
approaches to the organization of the budget process in the member states of the European Union. The main attention 
is paid to the issues of modernizing budget policy, revising inter-budgetary relations, strengthening financial control, and 
increasing the efficiency of expenditures.

Key words: public finance, budget process, budget policy, financial reforms, budget control, inter-budgetary relations, 
financial management, cost efficiency, planning, development strategy.

Аннотация: В данной статье рассматриваются теоретические и практические аспекты совершенствования 
бюджетного процесса в процессе реформирования государственных финансов, стратегия совершенствования 
системы управления государственными финансами, этапы бюджетного процесса, задачи исполнения доходной 
части бюджетов бюджетной системы, прогноз доходов местного бюджета Мирзо-Улугбекского района города 
Ташкента на 2023-2025 годы, общие предельные размеры расходов, выделяемых из бюджета Мирзо-Улугбекского 
района территориальным распорядителям бюджетных средств на 2023-2025 годы, инновационные подходы к 
организации бюджетного процесса в государствах-членах Европейского Союза. Основное внимание уделяется 
вопросам модернизации бюджетной политики, пересмотра межбюджетных отношений, усиления финансового 
контроля и повышения эффективности расходов.

Ключевые слова: государственные финансы, бюджетный процесс, бюджетная политика, финансовые реформы, 
бюджетный контроль, межбюджетные отношения, финансовое управление, эффективность расходов, 
планирование, стратегия развития.

K I R I S H
Davlat moliyasini isloh qilish jarayoni har bir mamlakatning iqtisodiy barqarorligi va samarali boshqaruv 

tizimini ta’minlashda muhim ahamiyat kasb etadi. O‘zbekiston Respublikasida ham bozor iqtisodiyotiga 
asoslangan moliyaviy boshqaruv tizimini shakllantirish va uni takomillashtirish bo‘yicha keng qamrovli islohotlar 
olib borilmoqda. Ushbu jarayonda budjet siyosati va budjet jarayonining samaradorligini oshirish davlatning 
iqtisodiy rivojlanishiga, ijtimoiy barqarorlikka va aholi farovonligini yuksaltirishga xizmat qilmoqda.

Bugungi kunda globallashuv jarayonining jadallashuvi davlat moliyasini boshqarishda ham yangi talablarni 
yuzaga keltirmoqda. Shu bois, mamlakatimizda iqtisodiy taraqqiyotni jadallashtirish, aholining turmush darajasi 
va sifatini oshirish maqsadida sohaga oid infratuzilmani tubdan modernizatsiya qilish, fuqarolarning daromad 
manbalarini kengaytirish uchun davlat moliya tizimini chuqur isloh qilishga e’tibor qaratilmoqda. Bunda xalqaro 
tajribalar atroflicha tahlil qilinib, eng samarali usullar amaliyotga joriy etilmoqda.

Shuningdek, davlat budjeti jarayonini isloh qilish davlat moliyasini boshqarish tizimini takomillashtirish, 
uning shaffofligini oshirish va samaradorligini kuchaytirish, budjet mablagʻlarining sarflanishi ochiq va shaffof 
bo‘lishi, shu jumladan barcha xarajatlar va daromadlar jamoatchilikka ma’lum qilinishi orqali korrupsiyaga qarshi 
kurashishda hamda budjet mablagʻlarining oqilona va samarali ishlatilishini ta’minlashda muhim ahamiyat kasb 
etmoqda. Moliyaviy resurslarni taqsimlashda samaradorlikni baholash mexanizmlarini joriy etish, ya’ni har bir 
dastur yoki loyihaning natijadorligi tahlil qilinib, eng katta foyda keltiruvchi tashabbuslarni qo‘llab-quvvatlash, 
shuningdek, mahalliy hokimiyat organlarining moliyaviy mustaqilligini oshirishda ham muhim rol o‘ynamoqda.

M A V Z U G A  O I D  A D A B I Y O T L A R  S H A R H I
Davlat moliyasini isloh qilishda budjet jarayoni va uning bosqichlarini samarali tashkil etish borasida xorijiy 

va mahalliy olimlar tomonidan juda ko‘plab ilmiy izlanishlar va tadqiqotlar olib borilgan hamda bu jarayon hozirgi 
kunda ham davom etmoqda.

Yevropa iqtisodchi olimlaridan J. M. Keynsning fikricha, “Davlat xarajatlari va budjet siyosati iqtisodiy 
faollikka sezilarli ta’sir ko‘rsatib, iqtisodiy o‘sish va inqiroz jarayonlarini boshqarishda muhim rol o‘ynaydi”1. 
Shuningdek, u iqtisodiy inqiroz sharoitida davlat xarajatlarini ko‘paytirish iqtisodiyotni jonlantirishga yordam 
berishini ta’kidlaydi. Budjet siyosati inflyatsiya va deflyatsiya jarayonlarini boshqarishda ham muhim vosita 
hisoblanadi.

AQSh iqtisodchisi J. E. Stiglitz esa: “Budjet jarayonining shaffofligi va samaradorligi davlat sektorida 
resurslardan oqilona foydalanishning asosiy sharti hisoblanadi”, — deb yozib qoldirgan. Uning fikricha, budjet 
jarayonining shaffofligi nafaqat davlat moliyasining samaradorligini oshiradi, balki fuqarolarning ishonchini 
ham mustahkamlaydi. Shaffoflik davlat xarajatlarining noqonuniy sarflanishining oldini olishda muhim vosita 
bo‘lib xizmat qiladi. Shu boisdan, Stiglitz ta’kidlaganidek, davlat moliyasining shaffofligi barqaror iqtisodiy 
rivojlanishning muhim shartlaridan biridir2.

Shuni alohida ta’kidlash joizki, amaliyotda “natijaviylikka yo‘naltirilgan budjetlashtirish” yoki “natijaviylik 
rejalashtirilgan budjet tizimi” tushunchalari keng jamoatchilikka tanishtirilgan bo‘lsa-da, amalda bu jarayon 
budjet ajratmalarining ko‘zlangan natijalarga yuqori darajada muvofiq emasligini ko‘rsatmoqda. Bu esa yaqin 
kelajakda natijaga yo‘naltirilgan budjetlashtirish amaliyotining barcha mamlakatlar iqtisodiyotiga xos bo‘lgan 
yaxlit mexanizmini yaratish zarurligini anglatadi, deb hisoblaydilar N. Menning va N. Parison3.

Osiyolik iqtisodchi olimlar — Mingjie Hu, Jie Xu, Chun-Hung Chen va Jian-Qiang Hu — o‘zlarining 
tadqiqotlarida fazoviy korrelyatsiyalarni hisobga olgan holda tartiblash va tanlash usulini joriy etish, optimal 
budjet taqsimoti siyosatini ishlab chiqish uchun Gauss jarayoni regressiyasidan foydalanish, taqsimot 
siyosatining murakkablik darajasini tahlil qilish va taklif etilayotgan taqsimlash algoritmining mavjud usullardan 
ustunligini asoslab berganlar4.

E. N. Dyrina va K. A. Bannova o‘zlarining ilmiy ishlarida budjet tushunchasini ijtimoiy-iqtisodiy munosabatlar 
tizimi sifatida ko‘rib chiqib, budjetning taqsimlash va nazorat qilish kabi ikki asosiy funksiyasini alohida 
ta’kidlaydilar. Ular Rossiya Federatsiyasi Budjet kodeksining moddalari va ilovalarini tahlil qilish asosida budjet 
ijrosi ustidan qonunchilik nazoratining yetarli emasligi muammosiga e’tibor qaratgan. Tadqiqot natijalariga ko‘ra, 
budjetning mazkur funksiyalari samarali amalga oshirilishi uchun qonunchilik nazorati tizimini kuchaytirish 
muhim ahamiyatga ega5.

1	 Keyns, J. M. (1936). “The General Theory of Employment, Interest, and Money.” London: Macmillan. 78 p.
2	 Stiglitz, J. E. (2000). “Economics of the Public Sector.” New York: W. W. Norton & Company. 132 p.
3	 Мэннинг Н., Парисон Н. Реформа государственного управления: международный опыт. - М.: Весь мир, 2003.
4	 Mingjie Hu, Jie Xu, Chun-Hung Chen, Jian-Qiang Hu (2025) Optimal computation budget allocation with Gaussian process regres-

sion// European Journal of Operational Research Volume 322, Issue 1,  April 2025, Pages 147-156. https://doi.org/10.1016/j.
ejor.2024.11.049

5	 E.N. Dyrina, K.A. Bannova. Improvement in Implementation of Fiscal Policy of Russia// Procedia - Social and Behavioral Sciences, 
Volume 166, 7 January 2015, Pages 58-61.

Professor S. Mexmonovning dissertatsiya ishida esa budjet tashkilotlarida ichki audit xizmati faoliyatining 
tashkiliy-amaliy jihatlari, ichki auditning uslubiy ta’minotini takomillashtirish hamda audit xizmati samaradorligini 
oshirish masalalari chuqur tadqiq etilgan.6

T A D Q I Q O T  M E T O D O L O G I YA S I
Ushbu tadqiqotda davlat moliyasi va budjet jarayonini tahlil qilishda kompleks yondashuv qo‘llanildi. 

Deskriptiv (tasviriy) tahlil asosida O‘zbekiston Respublikasida 2023–2025-yillarda Mirzo Ulugʻbek tumani misolida 
mahalliy budjet daromadlari va xarajatlarining tarkibi, dinamikasi hamda prognoz ko‘rsatkichlari o‘rganildi. 
Solishtirma tahlil orqali ayrim soliq turlaridagi o‘zgarishlar yillar kesimida tahlil qilinib, ularning kamayishi yoki 
o‘sish sabablari aniqlashtirildi. Statistik usullar yordamida soliq tushumlari va budjet xarajatlarining o‘zgarish 
tendensiyalari tahlil qilinib, ularning iqtisodiy siyosat bilan bog‘liqligi baholandi. Ilg‘or xorijiy tajriba (komparativ 
metod) — AQSh, Estoniya, Janubiy Koreya, Kanada kabi davlatlarda budjet shaffofligi, raqamlashtirish va 
fuqarolik ishtirokchiligini ta’minlashga qaratilgan mexanizmlar bilan taqqoslanib, O‘zbekistonda ularni qo‘llash 
imkoniyatlari o‘rganildi.

T A H L I L  V A  N A T I J A L A R
Davlat budjeti daromadlari asosan soliqlar va boshqa majburiy to‘lovlar, davlat aktivlarini joylashtirish, 

foydalanishga berish va sotishdan olingan daromadlar, meros va hadya huquqi bo‘yicha davlat mulkiga o‘tgan 
pul mablag‘lari, yuridik va jismoniy shaxslardan, shuningdek, chet davlatlardan tushadigan qaytarilmaydigan pul 
tushumlari, rezident-yuridik shaxslarga berilgan budjet ssudalari, kredit liniyalari va chet davlatlarga ajratilgan 
kreditlar mablag‘larini qaytarish hisobiga to‘lovlar, shuningdek ular bo‘yicha foizli tushumlar asosida shakllanadi.

2024-yilning 25-yanvar kuni Jahon banki delegatsiyasi bilan davlat moliyasini boshqarish strategiyasi 
hamda davlat xarajatlari va moliyaviy hisobdorlikni (PEFA) baholash bo‘yicha davra suhbati bo‘lib o‘tdi7 (1-rasm). 

1-rasm. Davlat moliyasini boshqarish tizimini takomillashtirish strategiyasi8

6	 Mehmonov S.U. Budjet tashkilotlarida buxgalteriya hisobi va ichki audit metodologiyasini takomillashtirish. -08.00.08 – Buxgalteriya 
hisobi, iqtisodiy tahlil va audit. Iqtisodiyot fanlari doktori (DSs) dissertatsiya avtoreferati. - Toshkent. -2018. 31-32 b.

7	 O‘zbekiston Respublikasi Vazirlar Mahkamasining 08.04.2025 yildagi 210-sonli “2025 — 2030-yillarda davlat moliyasini boshqarish 
tizimini takomillashtirish strategiyasini tasdiqlash to‘g‘risida”gi qarori.

8	 O‘zbekiston Respublikasi Vazirlar Mahkamasining 08.04.2025 yildagi 210-sonli qarorini o‘rganish natijasida muallif tomonidan tuz-
ilgan.

Mazkur Strategiya “O‘zbekiston – 2030” strategiyasida belgilangan maqsadlarga muvofiq tarzda 
shakllantirilgan. Baholash natijalariga ko‘ra, 2025–2030-yillarga mo‘ljallangan Davlat moliyasini boshqarish 
tizimini takomillashtirish strategiyasining dastlabki loyihasi ishlab chiqilgan bo‘lib, u quyidagi besh ustuvor 
yo‘nalish va ularning asosiy maqsadlarini o‘z ichiga oladi.

Davlat budjetining daromad qismi asosan soliqlar, bojlar, davlat mulkidan olinadigan daromadlar hamda 
turli xil yig‘imlardan tarkib topadi. Daromadlar miqdori mamlakat iqtisodiyotining holatiga bog‘liq bo‘lib, 
bu ko‘rsatkich aholi jon boshiga to‘g‘ri keladigan soliq yukini ham o‘z ichiga oladi. Davlat xarajatlari ijtimoiy 
ehtiyojlarni qondirish, infratuzilmani rivojlantirish, mudofaa, sog‘liqni saqlash, ta’lim kabi ustuvor sohalarni 
moliyalashtirishga yo‘naltiriladi. Xarajatlarning samaradorligi ularning maqsadli ishlatilishi bilan belgilanadi.

Budjet jarayoni to‘rt asosiy bosqichdan iborat bo‘lib, har bir bosqich davlatning iqtisodiy va ijtimoiy 
strategiyasiga muvofiq ravishda shakllanadi (2-rasm).

 

2-rasm. Budjet jarayoni bosqichlari9

Budjet jarayonining davomiyligi yuqoridagi to‘rt bosqichni o‘z ichiga oladi va, odatda, uch yilga yaqin 
davom etadi. Uning bir yilga yaqin qismi budjet loyihasini ishlab chiqish (yaratish, tuzish), uni muhokama qilish 
(ko‘rib chiqish) va tasdiqlash (qabul qilish)ga bag‘ishlanadi. Keyingi bosqich — bir kalendar yil (1-yanvardan 
31-dekabrgacha) davomida budjetni ijro etish (budjet davri)ni qamrab oladi. So‘nggi bosqichda, sakkiz oyga 
yaqin muddatda, budjet ijrosi to‘g‘risidagi hisobot tayyorlanadi va tasdiqlanadi.

Davlat budjetining xarajat qismi asosan ijtimoiy sohaga, aholining ijtimoiy qo‘llab-quvvatlanishiga, nodavlat 
notijorat tashkilotlarini hamda fuqarolik jamiyatining boshqa institutlarini davlat tomonidan qo‘llab-quvvatlashga, 
iqtisodiyot xarajatlariga, markazlashtirilgan investitsiyalarni moliyalashtirishga, davlat hokimiyati va boshqaruvi 
organlarini, adliya hamda prokuratura organlarini saqlashga, shuningdek fuqarolarning o‘zini o‘zi boshqarish 
organlarini moliyalashtirishga yo‘naltiriladi (3-rasm).

3-rasm. Budjet tizimi budjetlari daromad qismining ijrosining vazifalari10

Mahalliy budjetlar O‘zbekiston Respublikasi davlat budjetining muhim tarkibiy qismini tashkil etadi va 
mahalliy hukumat organlarining faoliyat yuritishida moliyaviy manba sifatida xizmat qiladi. Shuningdek, 
mahalliy budjet asosiy moliyaviy reja sifatida tegishli hududning iqtisodiy-ijtimoiy taraqqiyotining barcha 
sohalari va yo‘nalishlarini to‘liq qamrab oladi. Mahalliy budjetlar ishlab chiqarishning yakuniy natijalarini aholiga 

9	  Oʻzbekiston Respublikasi budjet kodeksi ma‘lumotlari asosida muallif tomonidan tuzilgan.
10	  Oʻzbekiston Respublikasi budjet kodeksini oʻrganish natijasida muallif tomonidan tuzilgan.

yetkazishning asosiy yo‘nalishini belgilab beruvchi vosita bo‘lib, u orqali ijtimoiy iste’mol fondlari aholining ayrim 
guruhlari o‘rtasida taqsimlanadi.

Mazkur tadqiqot doirasida mahalliy budjetlar misolida Mirzo Ulugʻbek tumani o‘rganilib, tahlil qilindi.
Quyida keltirilgan 1-jadval ma’lumotlari asosida 2023–2025-yillarda O‘zbekiston Respublikasi davlat 

budjeti daromadlarida mahalliy soliqlarning salmog‘ini kuzatish mumkin (1-jadval).

1-jadval. Toshkent shahri Mirzo Ulugʻbek tuman mahalliy budjetining 2023-2025-yillardagi daromadlari prognozi 
koʻrsatkichlari11

№ Daromad turlari Miqdori (ming soʻmda)

Yillar 2025 2024 2023

Daromad jami 166 394 000 168 227 000 137 095 000

1 Aylanmadan olinadigan soliq 22 800 200 16 955 000 20 987 000

2 Yakka tartibdagi tadbirkorlar uchun jismoniy 
shaxslardan olinadigan daromad soligʻi 10 724 000 9 158 000 6 273 000

3 Benzin, dizel yoqilgʻisi va gazni oxirgi iste’molchiga 
realizatsiya qilishda toʻlanadigan aksiz soligʻi 5 391 120 22 335 000 29 355 000

4 Yuridik shaxslarning mol-mulkiga solinadigan soliq 11 850 840 21 381 000 12 675 000

5  Jismoniy shaxslardan olinadigan mol-mulk soligʻi 57 561 000 53 530 000 28 309 000

6 Yuridik shaxslardan olinadigan yer soligʻi 10 116 480 12 989 000 7 280 000

7 Jismoniy shaxslardan olinadigan yer soligʻi 35 123 000 20 706 000 17 680 000

8 Suv resurslaridan foydalanganlik uchun soliq 6 998 000 8 595 000 6 572 000

9 Davlat mulki boʻyicha ijara toʻlovlari 5 829 360 2 578 000 7 964 000

Mirzo Ulugʻbek tumani mahalliy budjetining 2025-yildagi daromadlari 166 394 000 ming so‘mni, xarajatlari 
esa 166 394 000 ming so‘mni tashkil etib, mutanosib ravishda balanslashgan. Shuningdek, mahalliy budjetning 
shaxsiy gʻazna hisob varagʻida turgan budjet mablagʻlarining yoʻl qoʻyiladigan eng kam miqdori 660 000 ming 
so‘m etib belgilangan.

2024-yil uchun daromadlar 168 227 000 ming so‘mni, xarajatlar esa xuddi shu miqdorda — 168 227 000 
ming so‘mni tashkil qilib, balanslashgan holda shakllantirilgan. 2023-yilda esa daromadlar 137 095 000 ming 
so‘m, xarajatlar ham 137 095 000 ming so‘m miqdorida prognoz qilingan.

Aylanmadan olinadigan soliqlarning ulushi 2023-yilda 22 800 200 ming so‘mni tashkil etgan bo‘lsa, 2024-
yilda bu ko‘rsatkich 25,6 foizga kamayib, 16 955 000 ming so‘mga tushgan. 2025-yilda esa 23,8 foizga oshib, 
20 987 000 ming so‘mga yetishi prognoz qilinmoqda. Bunday o‘zgarishlar, ehtimol, ayrim soliqlarga berilgan 
imtiyozlar bilan bog‘liq bo‘lishi mumkin.

Yakka tartibdagi tadbirkorlar uchun jismoniy shaxslardan olinadigan daromad solig‘i 2023-yilda 10 724 000 
ming so‘mni tashkil qilgan bo‘lsa, 2024-yilda bu raqam 9 158 000 ming so‘mga tushib, 14,6 foizga kamaygan. 
2025-yilda esa tushum yana pasayib, 6 273 000 ming so‘mni tashkil etishi kutilmoqda. Bu holat yakka tartibdagi 
tadbirkorlar sonining kamaygani, ularning faoliyat hajmining qisqargani yoki soliqdan ozod etish choralarining 
kuchaytirilgani bilan izohlanadi.

Benzin, dizel yoqilgʻisi va gazni realizatsiya qilishdagi aksiz soligʻi bo‘yicha sezilarli o‘sish kuzatilmoqda. 
2023-yilda ushbu tushum 5 391 120 ming so‘mni tashkil etgan bo‘lsa, 2024-yilda bu ko‘rsatkich 22 335 000 ming 
so‘mga yetgan (314,4 foiz o‘sish). 2025-yilda esa 29 355 000 ming so‘mni tashkil qilishi prognoz qilinmoqda. 
Bunday keskin o‘sish yoqilg‘i mahsulotlariga bo‘lgan talabning ortishi, narx indeksatsiyasi hamda aksiz solig‘i 
stavkalarining oshirilgani bilan bog‘liq bo‘lishi mumkin (4-rasm).

11	  Mirzo Ulug‘bek tumanining statistik ma’lumotlari asosida muallif tomonidan tuzilgan.

4-rasm. Mirzo Ulugʻbek tumani moliya boʻlimining 2023-2025-yillardagi daromadlari prognozi koʻrsatkichlari12

Yuridik shaxslarning mol-mulkiga solinadigan soliq 2023-yilda 11 850 840 ming so‘mni tashkil qilishi 
kutilgan. 2024-yilda tushum deyarli ikki barobarga oshib, 21 381 000 ming so‘mga yetgan, biroq 2025-yilda 
yana keskin pasayib, 12 675 000 ming so‘mni tashkil qilmoqda.

Yuridik shaxslardan olinadigan yer solig‘i 2023-yilda 10 116 480 ming so‘mni tashkil etgan bo‘lsa, 2024-
yilda bu tushum 12 989 000 ming so‘mgacha oshgan (28,3 foiz o‘sish), biroq 2025-yilda 7 280 000 ming so‘mga 
tushib ketgan.

Jismoniy shaxslardan olinadigan yer solig‘i bo‘yicha prognozga ko‘ra, 2023-yilda tushum 35 123 000 
ming so‘mni tashkil etgan. 2024-yilda bu ko‘rsatkich 20 706 000 ming so‘mga tushgan, 2025-yilda esa 17 
680 000 ming so‘mga yetadi. Bu ikki yil ichida tushum 49,7 foizga kamaygan. Ushbu holat aholining yerga 
egalik darajasining qisqarishi, kadastr qiymatining pasayishi yoki soliqdan ozod etilgan qatlamlar ulushining 
ortganidan dalolat beradi.

Davlat mulkidan ijara to‘lovlari bo‘yicha 2023-yilda 5 829 360 ming so‘m tushum rejalashtirilgan bo‘lsa, 
2024-yilda bu raqam 2 578 000 ming so‘mga tushgan. 2025-yilda esa tushum 7 964 000 ming so‘mga oshib, 
maksimal darajaga yetadi. Bu jarayon davlat mulkini ijaraga berish siyosatidagi ijobiy o‘zgarishlar, yangi 
shartnomalarning tuzilishi va avvalgi qarzdorliklarning undirilgani bilan bog‘liq.

Mirzo Ulugʻbek tumanining 2023–2025-yillarga mo‘ljallangan daromadlar prognozi tahlili shuni ko‘rsatadiki, 
ayrim soliq turlarida keskin o‘sish kuzatilayotgan bo‘lsa-da, boshqalarida sezilarli pasayish mavjud. Bu 
o‘zgarishlar iqtisodiy faollik, soliqqa tortish bazasi, davlat siyosati va imtiyozlar tizimi bilan chambarchas bog‘liq. 
Shu nuqtayi nazardan, mahalliy budjet barqarorligini ta’minlash uchun soliq bazasini kengaytirish, tushumlarni 
diversifikatsiya qilish hamda zamonaviy raqamli boshqaruv usullarini joriy etish muhim hisoblanadi.

Xarajatlar tahliliga nazar solsak (2-jadval), 2023-yilda jami xarajatlarning cheklangan miqdori 137 095 000 
ming so‘mni tashkil etgan bo‘lsa, 2024-yilda bu miqdor 168 227 000 ming so‘mga yetgan. Bu 22,7 foizlik o‘sishni 
anglatadi. 2025-yilda esa xarajatlar biroz qisqarib, 166 394 000 ming so‘mni tashkil qilishi prognoz qilingan (ya’ni 
2024-yilga nisbatan –1,1 foiz). Bu holat ayrim yo‘nalishlarda optimallashtirish amalga oshirilganini ko‘rsatadi.

Ta’lim sohasi bo‘yicha maktabgacha va maktab ta’limi bo‘limiga ajratilgan mablag‘ 2023-yilda 47 596 705 
ming so‘mni tashkil qilgan bo‘lsa, 2024-yilda 59 246 309 ming so‘mga oshgan. Bu o‘sish 24,4 foizni tashkil 
qiladi. 2025-yilda bu raqam 65 234 613 ming so‘mga yetib, 2024-yilga nisbatan yana 10,1 foizga ko‘paygan. Bu 
ko‘rsatkich ta’lim tizimining barqaror rivojlanayotganini tasdiqlaydi.

Madaniyat bo‘limiga 2023-yilda 1 931 706 ming so‘m ajratilgan bo‘lsa, 2024-yilda 2 178 724 ming so‘mga 
(13,2 foiz) oshirilgan. 2025-yilda esa ushbu ko‘rsatkich 12 992 845 ming so‘mni tashkil qilgan bo‘lib, 2024-yilga 
nisbatan 496,3 foizlik keskin o‘sish qayd etilgan.

Jismoniy tarbiya va sport sohasiga 2023-yilda 6 424 050 ming so‘m, 2024-yilda 7 201 719 ming so‘m (12,1 
foiz o‘sish), 2025-yilda esa 8 192 905 ming so‘m ajratilgan. Bu ketma-ket yillik o‘sish sur’atlari sport sohasiga 
doimiy e’tibor qaratilayotganini ko‘rsatmoqda.

12	  Mirzo Ulug‘bek tumanining statistik ma’lumotlari asosida muallif tomonidan tuzilgan.

Sog‘liqni saqlash sohasiga 2023-yilda 3 420 942 ming so‘m, 2024-yilda esa 4 349 265 ming so‘m mablag‘ 
ajratilgan bo‘lib, bu 27,3 foizlik o‘sishni anglatadi. 2025-yilda esa ushbu yo‘nalish uchun mablag‘ ajratilmagani 
sog‘liqni saqlash moliyalashtirish manbalarining o‘zgarganidan dalolat beradi (2-jadval).

2-jadval. Toshkent shahri Mirzo Ulugʻbek tumani budjetidan hududiy budjet mablagʻlarini taqsimlovchilarga 2023-
2025-yillar uchun ajratiladigan xarajatlarning umumiy cheklangan miqdorlari13

№ Koʻrsatkichlar  Mablagʻ miqdori (ming soʻmda)

Yillar 2025 2024 2023

Jami xarajatlar miqdori 166 394 000 168 227 000 137 095 000

1 Maktabgacha va maktab ta’lim boʻlimi 65 234 613 59 246 309 47 596 705

2 Madaniyat boʻlimi 12 992 845 2 178 724 1 931 706

3 Jismoniy tarbiya va sport sohasi 8 192 905 7 201 619 6 424 050

4 Sogʻliqni saqlash sohasi - 4 349 265 3 420 942

5 Yoshlar ishlari agentligining tuman boʻlimi 8 028 267 - -

6 Kambagʻallikni qisqartirish va bandlik 
boʻlimi 2 335 441 - -

7 Bolali oilalarga va kam ta’minlangan 
oilalarga nafaqalar va kompensatsiyalar - - 7 593 146

8 Iqtisodiyot va moliya boʻlimi 1 999 531 - -

9 Davlat boshqaruvi organlarini saqlash 
xarajatlari

38 925 520
Shundan: 36 053 950 25 462 331

Ijtimoiy koʻnikma markazi 237 696 220 632 172 339

Ozodlikdan mahrum etish jazosini oʻtab 
boʻlgan fuqarolarga “dastlabki ijtimoiy-
moddiy yordam paketi”

115 497 114 353 120 522

Fuqarolar tashabbusi jamgʻarmasi 17 458 169 23 110 000 9 000 000

“Mahalla budjeti” jamgʻarmasi mablagʻlari 4 027 269 8 270 083 2 610 500

Zaxira jamgʻarmasi 1 451 875 1 444 411 1 269 074

10 Ichki xoʻjalik avtomobil yoʻllarini ta’mirlash 
xarajatlari - 1 335 000 3 000 000

11
Oʻzbekiston Respublikasi Prezidenti 
Administratsiyasi huzuridagi tuman 
tashkilotlari

1 231 756 - -

12 Obodonlashtirish boshqarmasi 27 453 122 24 702 654 23 242 371

13 Fuqarolarning oʻzini oʻzi boshqarish 
organlarini saqlash - - 5 251 314

13	 Mirzo Ulug‘bek tumanining statistik ma’lumotlari asosida muallif tomonidan tuzilgan.

Yoshlar ishlari agentligining tumandagi bo‘limi uchun 2025-yilda 8 028 267 ming so‘m mablag‘ ajratilgan 
bo‘lib, bu yo‘nalish oldingi yillarda tuman budjetidan umuman moliyalashtirilmagan. Ushbu holat yoshlar bilan 
ishlash strategiyasining yangilanganini ko‘rsatadi.

2023-yilda davlat boshqaruv organlarini saqlash uchun ajratilgan umumiy mablag‘ 25 462 331 ming so‘mni 
tashkil qilgan bo‘lsa, 2024-yilda bu ko‘rsatkich 36 053 950 ming so‘mga yetib, 41,5 foizga oshgan. 2025-yilda 
esa umumiy xarajatlar 38 925 520 ming so‘mga yetib, o‘tgan yilga nisbatan 8 foizga o‘sgan. Bunday dinamik 
o‘sish, avvalo, davlat boshqaruv tizimi infratuzilmasi va faoliyatini yanada samarali tashkil etishga bo‘lgan 
e’tibor ortayotganidan dalolat beradi. E’tiborga molik jihati shundaki, 2025-yilda ushbu xarajatlar tarkibida 
avvalgi yillarda alohida ko‘rsatib o‘tilgan ayrim yo‘nalishlar birlashtirilib, umumiy raqamga qo‘shilgan. Bu esa 
hisobotlarda konsolidatsiyalashgan yondashuvga o‘tilganini bildiradi.

Fuqarolar tashabbusi jamg‘armasi uchun ajratilgan mablag‘larda ham sezilarli o‘zgarishlar kuzatilgan. 
2023-yilda ushbu yo‘nalish uchun 9 000 000 ming so‘m ajratilgan bo‘lsa, 2024-yilda bu ko‘rsatkich 23 110 
000 ming so‘mga yetib, 156,8 foizga oshgan. Bu hukumat tomonidan fuqarolik jamiyatini rag‘batlantirish va 
aholining ijtimoiy faolligini oshirishga alohida e’tibor qaratilganini anglatadi.

Ichki xo‘jalik avtomobil yo‘llarini ta’mirlash xarajatlariga ajratilgan mablag‘lar 2023–2025-yillar davomida 
bosqichma-bosqich kamaygan. 2023-yilda ushbu yo‘nalishga 3 000 000 ming so‘m ajratilgan bo‘lsa, 2024-yilda 
bu ko‘rsatkich 1 335 500 ming so‘mni tashkil etgan. 2025-yilda esa mablag‘ ajratilmagan. Bu pasayish, ehtimol, 
mavjud yo‘llarning asosiy qismini ta’mirdan chiqarilganligi yoki boshqa manbalar orqali moliyalashtirish yo‘lga 
qo‘yilgani bilan bog‘liqdir.

O‘zbekiston Respublikasi Prezidenti Administratsiyasi huzuridagi tuman tashkilotlari faoliyati uchun 2023-
yilda 12 317 565 ming so‘m miqdorida mablag‘ ajratilgan. 2024 va 2025-yillar uchun esa budjet hisobotlarida bu 
yo‘nalish bo‘yicha mablag‘ ajratilmagan. Bunday holat bir nechta omillar bilan izohlanishi mumkin: ya’ni, ushbu 
tashkilotlar boshqa budjet yo‘nalishlariga birlashtirilgan yoki moliyalashtirish markazlashtirilgan holda amalga 
oshirilmoqda.

Obodonlashtirish boshqarmasi uchun 2023-yilda 23 242 371 ming so‘m ajratilgan bo‘lsa, bu mablag‘ 2024-
yilda 24 702 654 ming so‘mga (6,3 foiz) va 2025-yilda 27 453 122 ming so‘mga (2024-yilga nisbatan 11,1 foiz) 
oshgan. Bu o‘sish tuman infratuzilmasini jadal rivojlantirish tendensiyasidan dalolat beradi.

Fuqarolarning o‘zini o‘zi boshqarish organlarini saqlash uchun 2025-yilda 5 251 314 ming so‘m ajratilgan 
bo‘lsa-da, 2023 va 2024-yillar uchun ushbu yo‘nalishga mablag‘ ajratilmagan. Umumiy tahlildan ko‘rinib turibdiki, 
2023–2025-yillar davomida davlat budjeti doirasida ma’muriy va ijtimoiy ahamiyatga ega tashkilotlar faoliyatini 
moliyalashtirishda muayyan o‘zgarishlar ro‘y bergan. Ayrim yo‘nalishlarda moliyaviy resurslarning kamaygani 
kuzatilgan bo‘lsa-da, boshqalarida — ayniqsa, fuqarolik ishtiroki va o‘zini o‘zi boshqarish tizimlariga e’tibor 
ortgan. Bu holat davlat moliyaviy siyosatining moslashuvchan va strategik yondashuvga asoslanayotganini 
ko‘rsatadi.

Mirzo Ulug‘bek tumani G‘aznachilik xizmati bo‘limi tomonidan tumandagi budjet tashkilotlarining O‘zbekiston 
Respublikasi Prezidentining 2024-yil 10-iyuldagi “Budjet mablag‘laridan foydalanish ustidan moliyaviy nazoratni 
kuchaytirish bo‘yicha qo‘shimcha chora-tadbirlar to‘g‘risida”gi PF–100-son14li Farmoni talablaridan kelib chiqib 
amalga oshirilgan davlat xaridlari bo‘yicha o‘rganish o‘tkazildi va quyidagilar aniqlandi.

O‘zbekiston Respublikasining 2021-yil 22-apreldagi “Davlat xaridlari to‘g‘risida”gi O‘RQ–684-son15li 
Qonunining 49-moddasiga muvofiq, elektron do‘konlar orqali tuzilgan shartnoma asosida bazaviy hisoblash 
miqdorining yuz baravarigacha (budjet buyurtmachilari uchun — ellik baravarigacha, ya’ni 375 000 × 50 = 18 
750 000) miqdorida ish va xizmatlarning davlat xaridini amalga oshirishga ruxsat berilgan.

Shu bilan birga, “Davlat xaridlari to‘g‘risida”gi O‘RQ–684-sonli Qonunning 46-moddasiga muvofiq, davlat 
xaridlarini amalga oshirishning raqobatga asoslangan usullarini chetlab o‘tish maqsadida xarid hajmini qismlarga 
bo‘lib tashlashga yo‘l qo‘yilmaydi. Biroq, ayrim tashkilotlar tomonidan ushbu qonun buzilish holatlari kuzatilgan.

Bundan tashqari, rivojlangan davlatlarda budjet tizimlari yuqori darajadagi institutsional asosga ega 
bo‘lib, samaradorlik, shaffoflik va ijtimoiy javobgarlik kabi tamoyillarga tayanadi. Har bir mamlakat o‘ziga xos 
yondashuvni shakllantirgan bo‘lsa-da, ular orasida umumiy prinsiplar mavjud.

Shuningdek, Xalqaro Valyuta Jamg‘armasi (XVJ) davlatlarga budjet taqchilligini YaIMga nisbatan 3 foizdan 
oshirmaslikni tavsiya etadi. Bu tavsiya makroiqtisodiy barqarorlikni ta’minlashda muhim omil sifatida qaraladi. 
Estoniya, Koreya Respublikasi, Kanada kabi davlatlarda budjet ma’lumotlari raqamli platformalar orqali real 
vaqt rejimida taqdim etiladi. Braziliya va Hindistonda esa fuqarolar budjet loyihalarini muhokama qilishda 
to‘g‘ridan-to‘g‘ri ishtirok etish imkoniyatiga ega. Yevropa Ittifoqi a’zosi davlatlarida budjet jarayonini tashkil 
etishda quyidagi innovatsion yondashuvlar qo‘llanilmoqda (5-rasm):

14	  https://lex.uz/docs/-7015258
15	  https://lex.uz/docs/-5382974

5-rasm. Yevropa Ittifoqi a’zosi davlatlarida budjet jarayonini tashkil etishda innovatsion yondashuvlar16

Rivojlangan davlatlar tajribasi ko‘rsatadiki, zamonaviy texnologiyalarning budjet jarayoniga tatbiq etilishi 
nafaqat jarayonlarning tezkorligi va aniqligini oshiradi, balki moliyaviy shaffoflik darajasini yuqori saqlash, 
korrupsiyaviy xavflarni kamaytirish va resurslardan samarali foydalanishga ham xizmat qiladi. Elektron budjet 
tizimlari, bulutli hisob-kitob platformalari, blokcheyn texnologiyalari hamda katta hajmdagi ma’lumotlarni (big 
data) tahlil qilish imkoniyatlari davlat organlariga real vaqt rejimida moliyaviy holatni kuzatish, budjet ijrosining 
samaradorligini baholash, ehtimoliy moliyaviy tavakkalchiliklarni aniqlash va zarur strategik choralarni ko‘rish 
imkonini beradi.

X U L O S A  V A  T A K L I F L A R
O‘zbekistonning budjet boshqaruvini raqamlashtirish va takomillashtirish uchun, birinchidan, har yili davlat 

organlarining budjet ochiqligi bo‘yicha reytingi e’lon qilinadigan budjet shaffofligi indeksini joriy etish lozim; bu 
jarayon ochiqlikni oshiradi va jamiyat nazoratini kuchaytiradi. Ikkinchidan, davlat xaridlarini uzluksiz monitoring 
qilish orqali ortiqcha xarajatlarni qisqartirish, samarasiz loyihalarni bartaraf etish va korrupsiyani kamaytirish 
maqsadga muvofiq. Uchinchidan, sun’iy intellektga asoslangan nazorat tizimini yaratib, anomaliyalarni tahlil 
qilish va shubhali xarajatlarni avtomatik aniqlash orqali xarajatlar ustidan nazoratni mustahkamlash zarur. 
To‘rtinchidan, Majburiy ijro byurosi dasturiy ta’minotini Iqtisodiyot va moliya vazirligining DMBAT AT platformasi 
bilan integratsiya qilish orqali ijro hujjatlari bo‘yicha g‘aznachilik cheklovlarini avtomatik shakllantirish va 
mablag‘larni MIB depozit hisob raqamiga o‘z vaqtida o‘tkazish budjet intizomini ta’minlaydi. Beshinchidan, 
davlat xaridlari maxsus portallarida bir oylik davr mobaynida xarid qilingan tovar va xizmatlarning o‘rtacha 
narxini inson omilisiz yangilab boradigan modulni ishga tushirish bozor narxlaridan og‘ishlarni bartaraf etadi. 
Nihoyat, eng yaxshi taklifni tanlash jarayonida talab qilingan ma’lumotlarni taqdim etmagan ishtirokchilarni xarid 
komissiyasi tomonidan avtomat tarzda chetlashtirish tizimini joriy etish raqobat mexanizmini mustahkamlaydi.

Zamonaviy texnologiyalarni budjet jarayoniga tatbiq etish samaradorlikni oshirish, shaffoflikni ta’minlash, 
hisobdorlikni kuchaytirish va aniqroq qarorlar qabul qilish uchun katta potensialga ega. Biroq, muvaffaqiyatli 
amalga oshirish xarajatlar, kadrlar malakasi, axborot xavfsizligi, o‘zgarishlarga qarshilik va tizimlararo integratsiya 
kabi masalalarni kompleks hal etishni talab etadi. Bosqichma-bosqich yondashuv, kadrlar salohiyatini oshirish, 
zamonaviy normativ-huquqiy bazani shakllantirish va pilot loyihalarni amaliyotga joriy etish bo‘yicha bildirilgan 
tavsiyalar O‘zbekistonning uzoq muddatli iqtisodiy rivojlanishiga va fuqarolar farovonligiga hissa qo‘shishi 
mumkin. Mazkur islohotlar budjet jarayonida ishonch va hisobdorlikni mustahkamlab, korrupsiyaviy xavflarni 
kamaytiradi hamda fuqarolarning davlat siyosatidagi faolligini oshiradi.

16	  Olib borilgan tadqiqot natijasida muallif tomonidan tuzilgan.

